
96/2021 EBAZPENA, MAIATZAREN 24KOA, INFORMAZIO PUBLIKOAREN SARBIDERAKO EUSKAL BATZORDEARENA 

Espedientea: 2021/000281

Gaia: Animanaturalis Internacional fundazioak aurkeztutako erreklamazioa, Bastidako Udalari egindako informazio-eskaera ustez ezetsi egin diotelako.


AURREKARIAK

1.- 2021eko apirilaren 22an, Animanaturalis Internacional fundazioak aurkeztutako erreklamazioa sartu zen Informazio Publikoaren Sarbiderako Euskal Batzorde honetan. Bastidako Udalari informazio-eskaera egin zion, eta Udalak ez zionez erantzun, erreklamazioa jarri zuen. 

Aipatu erreklamazioari, Bastidako Udalaren helbidera bidalitako mezu elektronikoaren kopia erantsi zitzaion, 2020ko abenduaren 17ko herritarren parte-hartzeari buruzkoa. Helbide hori ez da Bastidako Udalaren helbide ofiziala. Ondoren, martxoaren 13an, berriro bidali zen eskaera posta elektronikoz Udalaren turismo-bulegora. Mezu elektronikoak honako hau eskatzen zuen:

«Herriko jaietara bideratutako aurrekontuaren azterketa dela eta, 2019ko Erlikien jaietan bobidoekin ikuskizunak egiteko (animaliarik hil gabe) aurrekontua adieraz diezadatela eskatzen dut».

2.- Aurkeztutako erreklamazioaren edukiaren aurrean, zenbait mezu elektroniko bakarrik eskaintzen zirela ikusita, batzorde honek, erreklamatzaileari 2021eko apirilaren 25ean jakinarazitako idazkiaren bitartez, eskatu zion hamar eguneko epean bere eskaera zuzentzeko eta behar zen dokumentazioa aurkezteko, eskaera behar bezala egin eta sinatu zela ziurtatzeko, bere nortasuna egiaztatu ahal izan zezan xede-administrazioak; eta ohartarazi zitzaion, hala egin ezean, eskaerari uko ziola ulertuko zela. Halaber, gogorarazi zitzaion, pertsona juridiko izaera zuenez, Administrazioarekin elektronikoki harremanetan jartzeko betebeharra duela, administrazio-prozedura baten edozein izapide egiteko. 

3.- 2021eko apirilaren 26an, Animanaturalis Internacional fundazioak dokumentu bat aurkeztu zuen, eta horretan zioenez, eskaera posta elektronikoz egin behar izan zuten, Bastidako Udaleko egoitza elektronikoak ez zuelako funtzionatzen.

4.- Horregatik guztiagatik, 2021eko maiatzaren 9an, Informazio Publikoaren Sarbiderako Euskal Batzordeak, elektronikoki jakinarazitako idazki baten bidez, Bastidako Udalari helarazi zion erreklamazioa, gaiari buruzko txostena egin zezan eta hura ebazteko informazio baliagarri oro eman zezan. Jakinarazpena maiatzaren 10ean onartu zen. 

5.- 2021eko maiatzaren 19an, Bastidako Udalak idazkia bidali zion batzorde honi, honako hau azalduz:

«1.- Animanaturalis fundazioak Bastidako Turismo Bulegora 2020ko abenduaren 17an bidalitako mezu elektronikoa Udalari bidali zion aipatu bulegoak, ez baitu informazio hori emateko eskumenik.
2.- Aipatu mezu elektronikoan, Animanaturalis fundazioak, informazioa eskatu zuen 2019ko Erlikien jaietan bobidoen ikuskizunak (animaliak hil gabe) egiteko aurrekontuari buruz.
3.- Kontuan hartu behar da mezu elektroniko bidez egindako eskaerak ez dituela betetzen eskaera batek izan beharreko betekizun minimoak, Administrazio Publikoen Administrazio Prozedura Erkidearen 39/2015 Legean, urriaren 1ekoan, ezarritakoarekin bat. Ez da pertsona eskatzailea identifikatzen (izena, interesdunaren abizenak eta, hala badagokio, ordezkatzen duen pertsona), eta ez da ageri eskatzailearen edo haren ordezkariaren sinadurarik, ezta bere nahiaren egiazkotasuna edozein bitartekorekin adierazi izanaren egiaztapenik ere.
Aurrekoa esanda, Udal honek argitzen du ez duela informazio publikoa emateko inolako eragozpenik, betiere, pertsona interesdunak eskaera formala egiten duen bitartean, legeak eskatzen diren betekizun minimoak betez.
Edonola ere, eta eskaeran ageri diren alderdiak argitze aldera, jakinarazten da Udal honek ez duela aurrekontu zehatzik bobidoekin ikuskizunak egitera bideratuta (animaliak hil gabe) Erlikien jaietarako, ez eta gaur egun ere. Izan ere, Bastidan (Araba) jaietara bideratutako aurrekontuak urtean zehar ospatzen diren jai guztiak hartzen ditu barne (Erlikien jaia, Kristoren jaia, Eskerrak Ematea, Erronda eta abar). Horietan, zenbateko batzuk eta besteak erabiltzen dira, aurrekontu horren barruan, ospakizun bakoitzaren beharren arabera.
Gauzak horrela, Udal honek ezin izan zuen egiaztatu eskaerak bete behar dituen gutxieneko betekizunak betetzen ziren; ezin izan zen eskatzailea identifikatu eta, horregatik, ez zitzaion eman aipatu informazioa. Eskatzaileak edo eskatzaileek eskaeran gutxieneko edukia sartu izan balute, Udal honek ez zukeen eragozpenik izango goian aipatutako informazioa emateko…».


ZUZENBIDEKO OINARRIAK

1.- Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuak 1. artikuluan ezartzen duenez, Euskal Autonomia Erkidegoan Informazio Publikoaren Sarbiderako Batzordearen erantzukizuna izango da Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legeak laugarren xedapen gehigarrian aurreikusitako zereginak betetzea, Euskadiko Toki Erakundeei buruzko apirilaren 7ko 2/2016 Legearen 65. artikuluan ezarritako araudiarekin lotuta. 

2.- Era berean, Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuak 3. artikuluan ezartzen duenaren arabera, batzordeari dagokio erreklamazio hauek ebaztea: Euskal Autonomia Erkidegoko erakunde komun edo toki-erakundeetako administrazio publikoen eta EAEko sektore publikoko gainerako erakundeen berariazko nahiz ustezko ukatzeei buruz aurkezten direnak, Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legearen 24. artikuluan araututako informazio publikoa eskuratzeko eskubidea erabiltzearen arloan xedatutako aurkaratze araubidea aplikatuz.

3.- Bestalde, Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legearen 13. artikuluan ezartzen denez, informazio publikotzat hartzen dira I. tituluaren aplikazio-eremuan aipatutako subjektuen esku dauden edukiak edo dokumentuak, haiek beren funtzioen jardunean egin edo eskuratu dituztenak, edozein formatu edo euskarritan daudela ere. Hizpide dugun kasuan, eskatutako aurrekontu-datuak, halakorik balego, Bastidako Udalaren esku leudeke, udal aurrekontua egin eta kudeatzeko ardura dagokiolako.

4.- Animanaturalis Internacional fundazioak 2020ko abenduaren 17an eta 2021eko martxoaren 13an aurkeztu zion hasierako informazio-eskaera Bastidako Udalari, bidalitako mezu elektronikoen kopien bitartez egiaztatu denaren arabera. Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legearen 20.1 artikuluan ezartzen denez, Bastidako Udalak hilabeteko epea zuen ebazpena eman eta jakinarazteko. Erantzunik jaso ez zuenez, aipatu fundazioak 2021eko apirilaren 22an jarri zuen mintzagai dugun erreklamazioa Informazio Publikoaren Sarbiderako Euskal Batzordean. Ildo horretatik, abenduaren 9ko 19/2013 Legeak (Gardentasunari, informazio publikoa eskuratzeko bideari eta gobernu onari buruzkoak) 24.2 artikuluan xedatzen duenez, erreklamazioa hilabeteko epean jarriko da, aurkaratutako egintza jakinarazi eta hurrengo egunetik edo administrazio-isiltasunaren ondorioak gertatu eta hurrengo egunetik kontatzen hasita.

5.- Bestalde, goian aipatutako Legearen 24.3 artikuluak dioenez, erreklamazioa izapidetzean, kontuan hartu behar da Herri Administrazioen Araubide Juridikoaren eta Administrazio Prozedura Erkideari buruzko azaroaren 26ko 30/1992 Legeak errekurtsoei buruz dioena (gaur egun, 39/2015 Legea, urriaren 1ekoa, Administrazio Publikoen Administrazio Prozedura Erkidearena).  Hori dela eta, aipatu lege horren 122.1 artikuluan xedatuta dagoenez, errekurritutako administrazio-egintza espresua ez bada, eskatzaileak eta izan litezkeen beste interesdun batzuek gora jotzeko errekurtsoa jar dezakete, noiznahi, araudi espezifikoaren arabera administrazio-isiltasunak ondorioak izan eta hurrengo egunetik aurrera. Azaldutako guztia kontuan hartuta, dagokigun erreklamazioa epearen barruan aurkeztu dela ulertu behar da. 

[bookmark: _GoBack]6.- Gardentasunari, informazio publikoa eskuratzeko bideari eta gobernu onari buruzko Legearen (abenduaren 9ko 19/2013 Legea) 17.2 artikuluak honako hau aurreikusten du: eskabidea honako hauek egiaztatzeko aukera ematen duen bitartekoren baten bidez aurkeztuko da: eskatzailearen identitatea; eskatzen den informazioa; harremanetarako helbidea (ahal dela elektronikoa, jakinarazpenak egiteko); eta, hala badagokio, eskatutako informazioa zein modalitatetan jaso nahi den. Hala ere, Administrazio Publikoen Administrazio Prozedura Erkidearen urriaren 1eko 39/2015 Legearen 14.2 artikuluan xedatutakoaren arabera, fundazio eskatzaileak, pertsona juridikoa izanik, harreman elektronikoa izan behar du Administrazioarekin, administrazio-prozedura baten edozein izapidetarako. Hori dela eta, posta bidezko eskaera ez litzateke inola ere egokia izango. 

Gainera, erakunde eskatzaileak erabilitako kanalak, hau da, posta elektronikoak, ez dio bermerik ematen Administrazioari 19/2013 Legean, abenduaren 9koan, gardentasunari, informazio publikoa eskuratzeko bideari eta gobernu onari buruzkoan, ezarritako eskakizun formalak betetzen direla egiaztatzeko, ezta orokorrak ere, urriaren 1eko 39/2015 Legean aurreikusten diren eskabideak aurkezteari edo interesdunak identifikatzeko sistemei buruzkoak. Lege horren 9. artikuluaren arabera, administrazio publikoak behartuta daude administrazio-prozeduran interesdun direnen identitatea egiaztatzera, haien nortasun-agiri nazionalean edo identifikazio-dokumentu baliokidean ageri diren izen-abizenak edo sozietate-izena egiaztatuz –zer dagokion–. Alderdi horiek ezin izan dira frogatu posta elektronikoz aurkeztutako hasierako informazio publikoaren eskaeran, ez baita horrelakorik aurkeztu. Are gehiago, prozedura-lege horren 11.2.a) artikuluak xedatzen duenez, nortasuna behar bezala egiaztatzeaz gain, eskabideak egiteko ezinbesteko baldintza izango da, besteak beste, sinadura erabiltzea, eta hori ezin da posta elektroniko bidez formalizatu. Era berean, eskabideek urriaren 1eko 39/2015 Legearen 66. artikuluan adierazitako edukia izan behar dute. Bukatzeko, esan behar da, alde batetik, eskabideak aurkezteko erregistro-sistemek ez dutela gehiegizko formalitaterik eragin behar, herritarrak ez daitezen beren eskubideak gauzatzeko aukerarik gabe gelditu, eta, hartara, sarbide elektronikoa, arina eta erraza, bermatu behar da; baina, beste alde batetik, sistema horiek berme osoa eman behar diote aribidean den prozedurari, eta araudian nortasunari eta sinadurari buruz ezarritako gutxieneko eskakizunak nahitaez bete behar dira. Azaldutako guztia dela eta, eta egoitza elektronikoaren funtzionamendu zuzena alde batera utzita (Bastidako Udalak ez du ezer adierazi horren inguruan), ondoriozta daitekeen gauza bakarra da, hain zuzen ere, helbide elektroniko desberdinetan aurkeztutako eskaeretako batek ere ez dituela betetzen aipatu diren ezinbesteko betekizun formalak, Udalak izapidetu ahal izan ditzan. 

Aurrekoari erreparatuta, Informazio Publikoaren Sarbiderako Euskal Batzordeak, aho batez, honako hau

EBAZTEN DU:

Lehenengoa.- Ezestea Animanaturalis Internacional fundazioak Bastidako Udalari egindako informazio-eskaera ustez ezetsi egin diotelako aurkeztutako erreklamazioa.

Bigarrena.- Ebazpena erreklamatzaileari eta Bastidako Udalari jakinaraztea.

Hirugarrena.- Ebazpena Informazio Publikoaren Sarbiderako Euskal Batzordearen web-orrian argitaratzea, behin erreklamatzaileari jakinarazpena eginda eta datu pertsonalak bereizi ondoren.

Administrazio-bideari amaiera ematen dion ebazpen honen aurka administrazioarekiko auzi-errekurtsoa soilik jar daiteke, bi hilabeteko epean, ebazpen hau jakinarazi eta hurrengo egunetik hasita, Euskal Autonomia Erkidegoko Auzitegi Nagusiko Administrazioarekiko Auzien Salan, Administrazioarekiko Auzien Jurisdikzioa arautzen duen uztailaren 13ko 29/1998 Legeak 10.1.m) artikuluan ezarritakoaren arabera.



Informazio Publikoaren Sarbiderako Euskal Batzordeko burua

